
Монгол Улсын Их Хурлын 2022 оны хаврын ээлжит чуулганы
Хууль зүйн байнгын хорооны 07 дугаар сарын 06-ны өдөр
/Лхагва гараг/-ийн хуралдааны товч тэмдэглэл
 
            Хууль зүйн байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 10 цаг 13 минутад Төрийн ордны “Үндсэн хууль” танхимд эхлэв. 

Томилолттой: Ц.Мөнх-Оргил, Х.Нямбаатар, Б.Пүрэвдорж, Н.Учрал, Д.Цогтбаатар, Б.Энх-Амгалан, Б.Энхбаяр;

Тасалсан: Ш.Адьшаа, Д.Ганбат. 

Нэг.Согтууруулах ундааны эргэлтэд хяналт тавих, архидан согтуурахтай тэмцэх тухай хууль /Шинэчилсэн найруулга/-ийн төсөлтэй холбогдуулан боловсруулсан Онцгой албан татварын тухай хуульд нэмэлт, өөрчлөлт оруулах тухай хуулийн төсөл, анхны хэлэлцүүлэг
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн референт Б.Галсанбат, мөн хэлтсийн Хууль зүйн байнгын хороо хариуцсан ахлах зөвлөх М.Үнэнбат нар байлцав.

Хуулийн төслийг боловсруулсан талаарх ажлын хэсгийн санал, дүгнэлтийг ажлын хэсгийн гишүүн, Улсын Их Хурлын гишүүн Ж.Сүхбаатар танилцуулав.

Танилцуулгатай холбогдуулан Улсын Их Хурлын гишүүдээс асуулт, санал гараагүй болно.
Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т заасны дагуу Согтууруулах ундааны эргэлтэд хяналт тавих, архидан согтуурахтай тэмцэх тухай хууль /Шинэчилсэн найруулга/-ийн төсөлтэй холбогдуулан боловсруулсан Онцгой албан татварын тухай хуульд нэмэлт, өөрчлөлт оруулах тухай хуулийн төслийг зүйл бүрээр хэлэлцэв. 
Төслийн 1 дүгээр зүйлтэй холбогдуулан Улсын Их Хурлын гишүүн Ш.Раднаасэдийн тавьсан асуултад Байнгын хорооны дарга С.Бямбацогт, Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат нар хариулж, тайлбар хийв.
Төслийн 2, 3 дугаар зүйлтэй холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүн С.Бямбацогт Согтууруулах ундааны эргэлтэд хяналт тавих, архидан согтуурахтай тэмцэх тухай хууль /Шинэчилсэн найруулга/-ийн төсөлтэй холбогдуулан боловсруулсан Онцгой албан татварын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг эцэслэн батлах үе шаттай нэгтгэн явуулах саналыг нэгдсэн хуралдаанд гаргах нь зүйтэй гэсэн горимын санал гаргав. 

С.Бямбацогт: Улсын Их Хурлын гишүүн С.Бямбацогтын гаргасан горимын саналыг дэмжье гэсэн санал хураалт явуулъя.

Зөвшөөрсөн:
8

Татгалзсан: 

2

Бүгд:

         10

80.0 хувийн саналаар горимын санал дэмжигдлээ.
           Байнгын хорооноос гарах санал, дүгнэлтийг ажлын хэсгийн гишүүн, Улсын Их Хурлын гишүүн Ж.Сүхбаатар Улсын Их Хурлын чуулганы нэгдсэн хуралдаанд танилцуулахаар тогтов. 

Байнгын хорооны хуралдаанаар 1 асуудал хэлэлцэв.

Хуралдаан 12 минут үргэлжилж, 19 гишүүнээс 10 гишүүн хүрэлцэн ирж, 52.6 хувийн ирцтэйгээр 10 цаг 25 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА





С.БЯМБАЦОГТ


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.ОЮУНГЭРЭЛ
МОНГОЛ УЛСЫН ИХ ХУРЛЫН 2022 ОНЫ ХАВРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 07 ДУГААР САРЫН 06-НЫ ӨДӨР
/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

С.Бямбацогт: Байнгын хорооны гишүүдийн энэ өдрийн амгаланг айлтгая.
Хууль зүйн байнгын хорооны гишүүдийн олонх хүрэлцэн ирсэн тул 2022 оны 07 дугаар сарын 06-ны өдрийн хуралдааныг нээснийг мэдэгдье. 
Улсын Их Хурлын чуулганы хуралдааны дэгийн тухай хуульд заасны дагуу ирцийг танилцуулъя, та бүхэндээ.

 Улсын Их Хурлын гишүүн Бямбацогт, Алтанхуяг, Амарсайхан, Дэлгэрсайхан, Мөнхбаатар, Мөнхцэцэг, Раднаасэд, Сандаг-Очир, Сүхбаатар, Сэргэлэн гишүүд хуралдаа хүрэлцэн ирсэн байна. 
Мөнх-Оргил гадаад томилолттой, Нямбаатар гадаад томилолтой, Пүрэвдорж гадаад томилолттой, Учрал гадаад томилолтой, Цогтбаатар гадаад томилолтой, Энх-Амгалан гадаад томилолттой, Энхбаяр гадаад томилолттой. 7 гишүүн.

Адьшаа гишүүн, Ганбат гишүүдийг хуралдаандаа хүрэлцэн ирэхийг урьж байна.
Хэлэлцэх асуудлаа танилцуулъя. Ирцийг танилцуулж дууслаа.

1 асуудалтай. 

Согтууруулах ундааны эргэлтэд хяналт тавих, архидан согтуурахтай тэмцэх тухай хуулийн шинэчилсэн найруулгын төсөлтэй холбогдуулан боловсруулсан Онцгой албан татварын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулна. 
Хэлэлцэх суудалтай холбоотой саналтай гишүүн байна уу? Алга байна. 
Хэлэлцэх асуудалдаа оръё. 
Согтууруулах ундааны эргэлтэд хяналт тавих, архидан согтуурахтай тэмцэх тухай хуулийн шинэчилсэн найруулгын төсөлтэй холбогдуулан боловсруулсан Онцгой албан татварын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг явуулъя. 
Хуулийн төслийг боловсруулсан талаарх ажлын хэсгийн танилцуулгыг ажлын хэсгийн гишүүн, Улсын Их Хурлын гишүүн Жамъянхорлоогийн Сүхбаатар танилцуулна. Сүхбаатар гишүүнд микрофон өгье.

Ж.Сүхбаатар: Ажлын хэсгийн ахлагч эзгүй байгаа учраас би энэ танилцуулгыг хийе. 
Байнгын хорооны эрхэм гишүүд ээ, Монгол Улсын Засгийн газраас 2021 оны 03 дугаар сарын 19-ний өдөр Улсын Их Хуралд өргөн мэдүүлсэн Согтууруулах ундааны эргэлтэд хяналт тавих, архидан согтуурахтай тэмцэх тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийн анхны хэлэлцүүлгийг Улсын Их Хурал 2022 оны 07 дугаар сарын 05-ны өдрийн чуулганы нэгдсэн хуралдаанаараа хийж, эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн. 
Согтууруулах ундааны эргэлтэд хяналт тавих, архидан согтуурахтай тэмцэх тухай хуулийн шинэчилсэн найруулгын төслийг Байнгын хорооны болон чуулганы нэгдсэн хуралдаанаар хэлэлцүүлэх бэлтгэл ажлыг хангах, санал, дүгнэлтийн төсөл боловсруулах үүрэг бүхий ажлын хэсгээс боловсруулсан согтууруулах ундааны хатуулгыг 2029 оныг хүртэл үе шаттай бууруулах, үүнтэй холбоотой согтууруулах ундаанд онцгой албан татварыг ялгамжтай бодлого хэрэглэх талаар гаргасан зарчмын зөрүүтэй саналыг 2022 оны 07 дугаар сарын 05-ны өдрийн чуулганы нэгдсэн хуралдаанд оролцсон гишүүдийн олонх дэмжсэн болно. 
Тус санал дэмжигдсэнтэй холбогдуулан Онцгой албан татварын тухай хуульд нэмэлт, өөрчлөлт оруулах хуулийн төслийг боловсруулан танилцуулж байна. Анхаарал тавьсанд баярлалаа. 
С.Бямбацогт: Сүхбаатар гишүүнд баярлалаа. 
Хуулийн төслийг гишүүдэд тараасан байгаа. Монгол Улсын Их Хурлын чуулганы хуралдааны дэгийн тухай хуулийн гучин есийн аравт Байнгын хороо хуулийн төслийг зүйл бүрээр хэлэлцэнэ гэж заасны дагуу хуулийн төслийг зүйл бүрээр хэлэлцье. 
Онцгой албан татварын тухай хуульд нэмэлт өөрчлөлт оруулах тухай хуулийн төслийн нэгдүгээр зүйлтэй холбогдуулан асуулт асуух гишүүн байна уу? Алга байна. 
Раднаасэд гишүүн.

Ш.Раднаасэд: Энэ юуг чинь харахаар хуучин онцгой, одоо мөрдөж байгаа хуулиар чинь бол хорин тав хүртэл, хорин таваас дөч хүртэл, дөч ба түүнээс дээш гээд л гурван ангилалд л явсан юм байна шүү дээ. Одоо үүнийг чинь яг ижилхэн байгаа байхгүй юу. Хорин тав хүртэл гээд. Тэгээд хорин таваас дөч хүртэлх нь яг бүгд ижилхэн нэг хоёр, хоёр градусаар зөрүүлээд тоог нь ингэчихсэн. Дөчөөс дээш гээд яг хуучин шигээ ингээд яваад байгаа байхгүй юу. 
Хоёрдугаарт энэ дотор чинь зөрүү байна. Одоо мөрдөж байгаа хуулиар чинь байна шүү дээ. Энэ хорин таваас дөч хүртэлх би бол ингэж бодоод байна л даа. Энэ хорин оны нэг сарын нэгэн гэж тэртээ тэргүй мөрдөгдөж байгаа юмыг энэ дотор оруулаад энэ нэг л будилаан хутгана шүү. Дараа нь нэг хэсэг нь татвараас зугтуулах юм хийх гэж байна уу? Эс үгүй бол нэг татварын янз янзын юм үүсгэчих вий, янз янзаар тайлбарлагдаад, тийм. Тэгээд зүгээр хорин гурван оны нэг сарын нэгнээс гээд ингээд явчихвал яадаг юм. Энэ нэгдүгээр эгнээ бол надад бол энэ хууль чинь хэзээнээс мөрдөгдөж эхлэх юм. Хүчин төгөлдөр болох юм. 
Тэр нэгдүгээр хүснэгтийг тэр хорин оны нэг сарын нэгнээс гэдгийг нь арилгаж хаяад, тэгээд хорин гурван оны нэг сарын нэгэн хүртэл гээд ингээд явчихвал яадаг юм. Нэгдүгээрт энэ нэг ийм асуулт гэх юм уу ийм зүйл байна.

Хоёрдугаарт байна шүү дээ, тийм энэ чинь одоо дөчөөс дээш гээд үүнийг чинь хоёр төрөлд, хуучин бол ийм л байсан юм байна шүү дээ. Онц юуг нь хуучин хуулийн, одоо мөрдөж байгаа хуулийг харсан уу. Төслийг нь. Юуг нь Сүхээ гишүүн. Бүх төрлийн цагаан архи, ликёр, кордиал ба спиртлэг ундаа ингээд дахиад үүнийг чинь хоёр ангилчхаад байгаа байхгүй юу. Тэгэнгүүтээ сүүлийн хэсгүүд дээр нь одоо мөрдөж байгаа татвараас чинь өндөр татварууд л яваад байх шиг харагдаад байгаа юм. Тэгээд энэ дунд чинь л янз янзын нугалаанууд л юм явчих вий л гэж санаа зовоод байна л даа. Тэгэхээр тэр юугаа хасчхаж болдоггүй юм уу л гэж хийх гээд байгаа юм. 
Энэ санал дэмжигдсэнтэй холбогдуулан хуулийн төсөл шинээр оруулж байна гэж энэ яг хөөн хэлэлцэх хугацаа ингэж заваарсан байхгүй юу. Анх гаргасан саналыг өөрчилж байхгүй хойгуур батлуулчхаад, тэр дэмжигдсэн учраас гэж хэлээд дахиад би биш дээр аваачиж өөрчлөлт хийгээд энэ дагуулж хуулийг ингэж хийх, энэ Байнгын хороон дээр хийх юман дунд чинь л хамаг булхай хутгагдчихаад байдаг шүү. Маш болгоомжтой. Тэгэхээр би эндээс чинь жоохон болгоомжтой хандаад байгаа нь тийм байгаа байхгүй юу. Одоо наад спиртийн энэ архины чинь юм цаанаа аягүй нухацтай юм байна лээ шүү, бас.

С.Бямбацогт: Энэ манай бас эх барьж байгаа зөвлөх бас хариуцлагатай хандана шүү, ажилдаа. Өчигдөр чуулган дээр хураагдсан саналаас өөр юм тараачихсан байна шүү дээ. Чуулган дээр дэмжигдсэн санал чинь бол 2023 оны 01 сарын 01-нээс 2025 оны 01 сарын 01 хүртэл гэж явж байгаа. Ийм баганаас эхлээд 4 баганатай байгаа. Гэтэл одоо 5 баганатай 2020-2023 оны 01 сарын 01 хүртэл гээд одоо өчигдөр хураагдаагүй саналын томьёолол тараачихсан байгаад байна шүү дээ. Хуульд өөрчлөлт оруулна гээд.

Үүнээс чинь болж гишүүдийн бас эргэлзээ үүсэж байна. Үүнийгээ зас. Тийм болохоор үндсэндээ 4 баганатай 2023 оны 01 сарын 01-нээс одоо татвар өөрчлөгдөх, өөрөөр хэлэх юм бол өнөөдөр үйлчилж байгаа татвар хэвээрээ. Үүнийг бол ярих, бичих шаардлагагүй. 23 оны 01 сарын 01-нээс хойших татвар чинь хөдөлж байгаа татваруудаа хуульдаа өөрчлөлтийг нь оруулаад ингээд явж байгаа. Ийм байдлаар явж байгаа шүү. Үүнийг гишүүд бас нөгөө материал буруу тарааснаас болоод асуудал үүсэж байх шиг байна. 
Нэмээд хэн хариулах вэ? Өөр асуудлуудад. Ажлын дэд хэсгийн ахлагч хариулчих уу? Үнэнбат зөвлөх хариулъя.

Тэр юуны хувьд бол бас нөгөө шатлалаараа нэмэгдэж байгаа, аль болох одоо ерөнхий энэ хүснэгт буюу татварын өөрчлөлтийг Монгол Улсын   Ерөнхийлөгч санаачилсан юм. Аль болох архины градусыг буулгая, өндөр градустай архины хэрэглээг багасгая, бага градустай архины хэрэглээ рүү шилжье. Тэгэхийн тулд өндөр градустай архинуудын татварыг одоо үе шаттайгаар нэмэгдүүлье, бага градустай архины татвар жаахан бага байг гэдэг ийм зарчмаар үндсэндээ бол нөгөө өндөр градустай архины хэрэглээг буулгах ийм л үзэл баримтлалын хүрээнд Ерөнхийлөгчөөс одоо энэ асуудал санаачлагдаж орж ирж байгаа.

Ажлын хэсэг нэмээд хариулъя. Гуравдугаар микрофон.

М.Үнэнбат: Раднаасэд гишүүний асуултад хариулъя. Сая Байнгын хороон дарга бол ерөнхийдөө бүгдийг нь хэлчихсэн учраас энэ онтой холбоотой зохицуулалтыг нь хэлье. Ер нь бол энэ оны дөрвөн сарын тавны өдөр Ерөнхийлөгчийн зарлиг гараад, тэгээд энэ согтууруулах ундааны хатуулгыг бууруулах, зохистой хэрэглээг бий болгох зорилгоор Онцгой албан татварын хуульд өөрчлөлт оруулах гээд ийм санал гаргаад,  түүнийг нь Сангийн яам, Хууль зүй, дотоод хэргийн яам дэмжээд ажлын хэсэг дээр бол энэ асуудлуудыг яриад тэгээд ажлын хэсгийн саналын томьёоллыг Байнгын хороо дэмжээд, чуулган дэмжээд орсон учраас бид нар одоо энэ Онцгой албан татварын тухай хуульд нэмэлт, өөрчлөлт оруулах тухай хуульд оруулж яг тэр саналаар нь тусгайлсан зохицуулалтыг хийх ёстой. 

Сая Байнгын хорооны дарга хэллээ. Энэ 20 оны 01 сарын 01-нээс 23 оны 01 сарын 01 гэдэг үүний тухайд бол уг хууль маань 23 оны 01 сарын 01-ний өдрөөс хүчин төгөлдөр мөрдөх учраас энэ багана нь бол хэрэггүй юм. 23 оны 01 сарын 01-нээс гэдэг баганаас эхлээд явах зохицуулалт нь бол зөв гэдэг энэ агуулгаараа өчигдөр чуулганы нэгдсэн хуралдаан дээр дэмжигдсэн. Тийм болохоор сая энэ бол техникийн асуудал гарсан бол энэ яг энэ баганыг бол хасаад бусад нь бол яг өчигдөр дэмжигдсэн нөгөө чуулгандаа дэмжсэн саналаар оруулна гэсэн ийм агуулгатай орж ирсэн байгаа. Ер нь бол 29 оны 01 дүгээр, тийм тийм.
С.Бямбацогт: Гишүүд асуулт асууж, хариулт авч дууслаа. 
Зарчмын зөрүүтэй саналаар санал хураалт явуулъя. 
Улсын Их Хурлын гишүүдээс санал байгаа бил үү, байхгүй. Тийм ээ. Бичгээр гаргасан санал байхгүй байна. 
Онцгой албан татварын тухай хуульд нэмэлт, өөрчлөлт тухай хуулийн төслийн хоёрдугаар зүйлтэй холбоотой асуулт байна уу? Алга байна. Гишүүдээс бичгээр гаргасан санал байхгүй байна. 
Онцгой албан татварын тухай хуульд нэмэлт, өөрчлөлт тухай хуулийн төслийн гуравдугаар зүйлтэй холбоотой асуулт асуух гишүүн байна уу? Алга байна. Гишүүдээс бичгээр гаргасан санал байхгүй байна. 
Тэгэхээр би нэг анхны хэлэлцүүлгийг баталчихъя. Улсын Их Хурлын чуулганы хуралдааны дэгийн тухай хуульд заасны дагуу хуулийн төслийн анхны хэлэлцүүлгийг эцэслэн батлах, саналууд гарсангүй. Тийм болохоор одоо үе батлах, одоо нэгтгэн батлах, эцэслэн батлах, үе шаттай нэгтгэн явуулах горимын санал гаргаж байна. 
Горимын саналаар санал хураалт явуулъя. Санал хураалт.

Саналууд байхгүй учраас нэг мөр хуралдчихъя.

Зарчмын зөрүүтэй санал 80 хувийн саналаар энэ санал дэмжигдлээ.

Санал хураалт явуулж дууслаа. 
Согтууруулах ундааны эргэлтэд хяналт тавих, архидан согтуурахтай тэмцэх хуулийн шинэчилсэн найруулгын төсөлтэй холбогдуулан боловсруулсан Онцгой албан татварын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулж дууслаа.

Байнгын хорооны санал, дүгнэлтийг чуулганы нэгдсэн хуралдаанд Улсын Их Хурлын гишүүн Сүхбаатар гишүүн танилцуулъя.

Байнгын хорооны хуралдаанаар хэлэлцэх асуудал дууссан тул хуралдааныг хаасныг мэдэгдье. 
Хуралдаандаа идэвхтэй оролцсон гишүүддээ баярлалаа.

Дууны бичлэгээс буулгасан: 

